
ՏԵՂԵԿԱՆՔ – ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ, ԱՐՄՓԱՈՒԵՐ ՓԲԸ-Ի ԵՎ ՌԵՆԿՈ Ս.Պ.Ա-Ի ՄԻՋԵՎ ԿՆՔՎԱԾ ՇՐՋԱՆԱԿԱՅԻՆ ՀԱՄԱՁԱՅՆԱԳՐԻ ՀԱՄԱՁԱՅՆ ՈՒՂՂԱԿԻ ՊԱՅՄԱՆԱԳՐԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Նախապատմությունը. 
1. 2015թ. դեկտեմբերի 2-ին ՀՀ Կառավարության և Renco SpA ընկերության միջև կնքվել է Փոխըմբռնման Հուշագիր Երևան քաղաքի տարածքում՝ «Երևանի ՋԷԿ» ՓԲԸ‑ի գործող ՋԷԿ-ի հարևանությամբ, գազային վառելիքով աշխատող կոմբինացված ցիկլով 250ՄՎտ հզորությամբ նոր էլեկտրակայան կառուցելու և շահագործելու վերաբերյալ («Ծրագիր»): Հիմք ընդունելով նշված Հուշագիրը՝ 2017թ. ապրիլի 27-ին ՀՀ Կառավարության, Renco SpA-ի և Արմփաուեր ՓԲԸ-ի («Կառուցապատող») կնքվել է Ծրագրի վերաբերյալ Շրջանակային Համաձայնագիր (այսուհետ՝ «ՇՀ»):  
2. 2017թ. ապրիլի 27-ին կնքված ՇՀ-ի 12.1-րդ հոդվածի համաձայն՝ Կողմերը պարտավորվել են բանակցել և ՇՀ-ում ներառել Ծրագիրը Ֆինանսավորող Կողմերի (IFC, ADB, DEG, OPEC)  կողմից առաջարկված որոշակի փոփոխություններ։ Այդ կապակցությամբ Ֆինանսավորող Կողմերի հետ համապատասխան բանակցությունները սկսվել են 2017թ. դեկտեմբերին և ավարտվել 2018 թվականի ապրիլի առաջին կեսին: Դրանց արդյունքում մշակվել է ՇՀ-ի փոփոխված և վերաշարադրված տարբերակը (այսուհետ նաև՝ «ՓՎՇՀ»): Բացի այդ մշակվել է հավելյալ համաձայնագիրը («ՀաՀ»): 
3. 2018 թվականի օգոստոս-սեպտեմբեր ամիսներին նոր Կառավարության պահանջով Կողմերի միջև վերաբանակցվել է ՇՀ‑ի Հավելված 5-ով սահմանված Սակագնային Պլանը, որի արդյունքում Կառավարության ներկայացուցիչներին հաջողվել է նվազեցնել համապատասխան սակագները։ 
4. 2018թ. նոյեմբերի 1‑ի նիստում Կառավարությունը հավանություն է տվել ՓՎՇՀ‑ին և լիազորել էներգետիկայի և բնական պաշարների նախարարին Կառավարության անունից Renco SpA ընկերության և Արմփաուեր ՓԲԸ-ի հետ կնքել այն: ՓՎՇՀ-ն երկկողմանի կնքվել է 2018թ. նոյեմբերի 13-ին:  

1. Ընթացիկ իրավիճակը և խնդիրները 
5. ՓՎՇՀ‑ի 12.1 (c) (iii) կետի ուժով Կառավարությունը պարտավորվել է Ֆինանսավորող Կողմերի հետ Ծրագրի կապակցությամբ կնքել Ուղղակի պայմանագիր՝ էներգետիկ ոլորտում ծրագրային ֆինանսավորմամբ իրականացվող համանման ծրագրերում տարածված միջազգային պրակտիկան արտացոլող ձևով: 
6. Ավելին, ՓՎՇՀ-ի հավելված 2-ի 2.2. կետի համաձայն՝ Կառավարության պատասխանատվության ներքո գտնվող հետաձգող պայմաններից մեկը համարվում է Ուղղակի պայմանագիրը, ինչը նաև ներառված է Ծրագրի ֆինանսական փաստաթղթերի ցանկում և նախապայման է հանդիսանում Ծրագրի ֆինանսական ամփոփման, հետևաբար, ֆինանսավորումը Կառուցապատողին հասանելի դարձնելու համար: 
7. ՈՒստի, Նախագծի ընդունման անհրաժեշտությունը պայմանավորված է Ծրագրի ֆինանսավորումը հասանելի դարձնելու, հետևաբար, Ծրագրի իրականացման գործընթացը փաստացի սկսելու հրատապությամբ: 
8. Նախագծով առաջարկվող Ուղղակի պայմանագիրը նպատակ ունի ստեղծել պայմանագրային հարաբերություններ Ֆինանսավորող Կողմերի և ՓՎՇՀ‑ի Կողմերի միջև, որով կողմերը համաձայնվում են առ այն, որ Կառուցապատողը, որպես Ֆինանսավորող Կողմերի հանդեպ ունեցած իր պարտավորությունների կատարման ապահովում, վերջիններիս կտրամադրի (համապատասխան պայմանագրերի հիման վրա) Ծրագրի կապակցությամբ առկա իր գույքի (շարժական և անշարժ), ինչպես նաև ՓՎՇՀ-ից բխող գույքային իրավունքների (պահանջների)  գրավի իրավունք: 
9. Ուղղակի պայմանագիրը նաև ամրագրում է այն ընթացակարգերը որոնց համապատասխան Ֆինանսավորող Կողմերը կարող են շտկել Կառուցապատողի կողմից ՓՎՇՀ-ով ստանձնած պարտավորությունների հնարավոր խախտման հետևանքները, ինչպես նաև նախատեսում է Ֆինանսավորող Կողմերի ապահովված իրավունքների պաշտպանության միջոցներ՝ համանման ծրագրերում տարածված միջազգային պրակտիկան արտացոլող ձևով: 
10. Մասնավորապես, Ուղղակի պայմանագիրն ամրագրում է Ֆինանսավորող Կողմերի իրավունքը՝ ծանուցվել ՓՎՇՀ-ի և Ծրագրի որևէ Պայմանագրի ցանկացած սպառնացող դադարեցման մասին և անմիջականորեն կամ ներկայացուցչի (իրենց նշանակած Գրավի գործակալի) միջոցով միջամտել և վերացնել ցանկացած խախտում, որը հիմք է հանդիսանում նման դադարեցման համար, կամ իրականացնել ապահովված պարտավորության գրավառուի իրավունքները՝ ընդհուպ մինչև գրավի առարկայի վրա բռնագանձում տարածելը: 
11. Ֆինանսավորող Կողմերն Ուղղակի պայմանագրով հնարավորություն են ստանում նաև փոխարինել Կառուցապատողին պայմանագրում սահմանված որոշակի դեպքերում, պայմանով, որ նոր Կառուցապատողը պետք է հավանության արժանանա և հաստատվի Կառավարության կողմից՝ պայմանագրով նախատեսված չափանիշներին համապատասխանության ստուգման արդյունքում:  

1. Նախագծի հիմնական դրույթները
12. Ուղղակի պայմանագիրը, մասնավորապես նախատեսում է հետևյալ հիմնական կարգավորումները. 
(i) Կառավարությունը համաձայնություն է տալիս, որ Կառուցապատողը ՀՀ օրենսդրության պահանջների պահպանմամբ Ֆինանսավորող Կողմերի հանդեպ ունեցած իր պարտավորությունների կատարման ապահովում տրամադրի վերջիններիս՝ Ֆինանսական փաստաթղթերին համապատասխան և կնքելով նրանց հետ համապատասխան պայմանագրեր (կետ 3): 
(ii) Ելնելով կառուցվելիք Կայանի շարունակական շահագործման և պահպանման անհրաժեշտությունից՝ 3(b) կետում ամրագրվել է դրույթ առ այն, որ Գրավի առարկայի  վրա բռնագանձում տարածելու հնարավոր դեպքերում Կայանը կամ Կայանի շարունակական շահագործման համար էական համարվող գույքը չի կարող մաս-մաս վաճառվել տարբեր անձանց և կարող է փոխանցվել միայն մեկ անձի, որը բավարարում է իրավասու Փոխանցառուին ներկայացված չափանիշներին (որոնք սահմանված են 7 (d) կետում): Նմանապես, այս դեպքում սկզբնական Կառուցապատողի բաժնեմասերը կարող են փոխանցվել մեկ կամ մի քանի անձանց, որոնցից յուրաքանչյուրը պետք է բավարարի Իրավասու Փոխանցառուին ներկայացված չափանիշները:
(iii)  Կառավարությունը համաձայնում է, որ ՓՎՇՀ‑ով Արմփաուերի կետանցի կամ պարտավորության չկատարման դեպքում պետք է ծանուցի Գրավի գործակալին և դրամական պարտավորության կետանցի դեպքում 120, իսկ ոչ դրամական պարտավորության կետանցի դեպքում 180 օր հետո իրականացնի Կառուցապատողի խախտման դեպքում ՓՎՇՀ-ով իրեն վերապահված իրավունքի պաշտպանության և այլ միջոցները: Հիշյալ ժամանակահատվածում Գրավի գործակալը կարող է ներգրավել այլ Իրավասու Փոխանցառուի (կետ 7): 
(iv)  Պայմանագրով իրավունքները չեն կարող այլ անձանց փոխանցվել առանց նախնական գրավոր ծանուցման, բացառությամբ Ֆինանսավորող կողմերի, որոնք սակայն պարտավորվում են չփոխանցել այն Հայաստանի Հանրապետության հանդեպ թշնամական տրամադրվածություն ունեցող կամ այդպիսիք սատարող երկրներում գտնվող կամ դրանց կողմից վերահսկվող անձանց: 
(v) Պայմանագրի նկատմամբ կիրառվող իրավունքն է անգլիական իրավունքը: Վեճերի լուծման արբիտրաժային մեխանիզմ է նախատեսված՝ Միջազգային Առևտրային Պալատի կանոններով, ինչպես որ այն նախատեսված է ՓՎՇՀ-ով: 
(vi)  Կառավարության ներկայացուցիչների պահանջով Պայմանագրում նախատեսվել է պարտավորություն, որ Կառուցապատողը Կառավարությանը ներկայացնի Ֆինանսավորող Կողմերի հետ կնքված պայմանագրերի պատճենները՝ դրանց ստորագրման օրվանից հաշված 10 օրվա ընթացքում: Այդ պայմանագրերի ցանկը ներկայացված է Պայմանագրի Հավելված 1-ում:  

    3. Ակնկալվող արդյունքը
	Առաջարկվող Նախագծի ընդունման արդյունքում Ծրագրի ֆինանսավորմանը վերաբերող դրույթներն ուժի մեջ կմտնեն, ինչը հնարավորություն կտա  Կառուցապատողին սկսել Ծրագրի իրականացման գործընթացը։
	Կայանի կառուցումը նախատեսվում է սկսել ֆինանսական ամփոփումից (Financial Closing) անմիջապես հետո, որը պետք է տեղի ունենա 2 ամսվա ընթացքում՝ հաշվված ՓՎՇՀ‑ի երկկողմանի կնքման ամսաթվից: ՓՎՇՀ‑ն նախատեսում է ֆինանսական ամփոփման ժամկետի երկարաձգման հնարավորություն՝ առավելագույնը 3 ամսով: Ծրագրի իրականացման վրա կներդրվի 250 Մլն․ ԱՄՆ դոլար։ Շինարարությունը կտևի մոտ 26 ամիս, որում կներգրավվի 1000-1200 մարդ։ Նախագիծը ստացել է ՇՄԱԳ դրական եզրակացություն, ինչպես նաև անցել միջազգային ՇՄԱԳ (ESIA)։ 
	Կայանի շահագործման ժամանակ կստեղծվի մոտ 200-230 բարձր վարձատրությամբ աշխատատեղ, որոնցից 50-70 արդեն Կայանի շինարարության ընթացքում կգործուղվեն Գերմանիա՝ Siеmens ընկերությունում համապատասխան վերապատրաստում անցնելու և որակավորում ստանալու համար։
	Ելնելով վերոգրյալից՝ առաջարկվում է Կառավարության որոշմամբ հավանություն տալ Ուղղակի պայմանագրի կնքմանը համապատասխան կողմերի հետ:

